
ВОВЕД:

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за субвенционирање на станбен кредит („Службен весник на РМ“ бр. 158/11, 24/13 и 43/14) се уредуваат условите, начинот и постапката за субвенционирање на станбен кредит кој физичкото лице го зема од деловните банки за купување на стан или изградба/купување на куќа за решавање на сопственото станбено прашање.
Со цел да се намалат трошоците за граѓаните во обезбедувањето на сопствен дом преку проектот „Купи куќа, купи стан“ предлагаме Закон за изменување на Законот за субвенционирање на станбен кредит со кој ќе се олеснат каматните услови за субвенционираните станбени кредити. 
II. ЦЕЛИ, НАЧЕЛА И ОСНОВНИ РЕШЕНИЈА 


Целта на предложените измени на Законот за субвенционирање на станбен кредит е намалување на каматните стапки за субвенционираните станбени кредити, со цел намалување на трошоците за кредитот кои ги плаќаат граѓаните како кредитокорисници на субвенциониран станбен кредит. 
Со Законот се предлага намалување на каматната стапка на субвенционираниот станбен кредит за граѓаните од 4,99% на 3,95% за првите три години од отплатата на кредитот и од 5,5% на 4,44% за четвртата и петтата година од отплатата. Со предлогот е уредено дека деловните банки имаат право на надомест на разликата на износот на намалената каматна стапка за субвенционираниот станбен кредит.

Законот чие донесување се предлага се заснова на истите начела на кои се заснова Законот за субвенционирање на станбен кредит. 
Законот ги содржи основните решенија на измените кои се содржани во Предлог законот. 
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот, чие донесување се предлага, ќе повлече средства од Буџетот на Република Македонија. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ ПОДАТОЦИ ЗА ТОА, ДАЛИ СПРОВДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Спроведување на Законот за субвенциониран станбен кредит во 2014 година ќе се одвива во рамки на обезбедените средства во Буџетот на Република Македонија за 2014 година. 
V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ ЗА ИЗМЕНУВАЊЕ НА ЗАКОНОТ ЗА СУБВЕНЦИОНИРАЊЕ НА СТАНБЕН КРЕДИТ

Со оглед на тоа што не се работи за обемен и сложен закон, согласно член 170 од Деловникот на Собранието на Република Македонија (“Службен весник на Република Македонија” бр. 91/08 и 119/10 и 23/13), се предлага овој закон да се донесе по скратена постапка.
ПРЕДЛОГ НА ЗАКОН
за изменување на Законот за субвенционирање на станбен кредит
Член 1
Во Законот за субвенционирање на станбен кредит („Службен весник на Република Македонија“ бр. 158/11, 24/13 и 43/14), во членот 9, став (2) процентот „4,99%“ се заменува со процентот „3,95%“. 

Во став (3), зборовите „се зголеми најмногу за 10% од утврдениот износ во ставот 2 на овој член“, се заменуваат со зборовите “изнесува најмногу до 4,44% годишно“.
Член 2
(1) Деловните банки имаат право на надомест на разликата на износот на намалената каматна стапка за субвенциониран станбен кредит кој го одобруваат на физичко лице, согласно овој закон.

(2) Средствата за надоместот од став (1) на овој член ќе се обезбедат од Буџетот на Република Македонија, преку Министерството за финансии годишно однапред, по претходно доставена документација од деловните банки.

(3) Начинот на пресметка на надоместот од став (1) од овој член ќе се утврди во договорот од член 8 став (4) од Законот за субвенционирање на станбен кредит („Службен весник на Република Македонија“ број 158/11, 24/13 и 43/14).

(4) Средствата за надоместот од став (1) на овој член се неповратни во случај на редовна отплата на субвенционираниот кредит.

(5) Во случај на наплата на субвенционираниот кредит во постапка за присилна наплата, односно извршување, надоместот од став (1) од овој член, доспева за наплата заедно со субвенционираниот кредит и корисниците се должни да гo вратат веднаш на Министерството за финансии преку деловната банка.

(6) Во случај на предвремена доброволна отплата на субвенционираниот станбен кредит пред истекот на десеттата година од отплатата на кредитот, надоместот од став (1) од овој член достасува за наплата заедно со субвенционираниот станбен кредит и корисниците се должни да го вратат веднаш на Министерството за финансии преку деловната банка.

(7) По исклучок од став (4) на овој член, во случај на предвремена доброволна отплата на субвенционираниот станбен кредит по истекот на десеттата година од отплатата на кредитот, средствата за надоместот од став (1) од овој член се неповратни, односно корисниците не ги враќаат на Министерството за финансии преку деловната банка.
Член 3
Постапките започнати до денот на влегувањето во сила на овој закон ќе завршат согласно одредбите од законот по кој се започнати.
Член 4
Се овластува Законодавно - правната комисија на Собранието на Република Македонија да утврди пречистен текст на Законот за субвенционирање на станбен кредит.

Член 5
Овој закон влегува во сила со денот на објавувањето во „Службен весник на Република Македонија“.
О Б Р А З Л О Ж Е Н И Е НА ПРЕДЛОГ- ЗАКОНОТ

I. СОДРЖИНА НА ОДРЕДБИТЕ НА ПРЕДЛОГ – ЗАКОНОТ
Со членот 1, став (1) од Предлог законот за изменување на Законот за субвенционирање на станбен кредит се менува каматната стапка за првите три години од отплатата на кредитот од 4,99% на 3,95%, за моделот кај кој се субвенционира дел од месечниот ануитет.

Со членот 1, став (2) од Предлог законот се менува каматната стапка за четвртата и петтата година од отплатата на кредитот од 5,5% на 4,44% годишно, за моделот кај кој се субвенционира дел од месечниот ануитет.

Членот 2 став (1) од Предлог законот предвидува право на деловните банки на надомест на разликата на износот на намалената каматна стапка за субвенциониран станбен кредит кој го одобруваат на физичко лице, согласно овој закон.
Со член 2 став (2) од предлог законот се уредува начинот на плаќање на средствата за надоместот на разликата на износот на намалената каматна стапка, односно дека истите ќе се обезбедат од Буџетот на Република Македонија, преку Министерството за финансии годишно однапред, по претходно доставена документација од деловните банки.

Согласно членот 2 став (3) од Предлог законот, начинот на пресметка на надоместот на разликата на износот на намалената каматна стапка ќе се утврди во договорот за одобрување на субвенционирани станбени кредити кој деловните банки го склучуваат со Министерството за финансии. 
Со членот 2 став (4) се уредува дека средствата за надоместот на разликата на износот на намалената каматна стапка се неповратни во случај на редовна отплата на субвенционираниот кредит.  
Согласно член 2 ставови (5) и (6) во случај на наплата на субвенционираниот кредит во постапка за присилна наплата, односно извршување и во случај на предвремена доброволна отплата на субвенционираниот станбен кредит пред истекот на десеттата година од отплатата на кредитот, надоместот на разликата на износот на намалената каматна стапка, доспева за наплата заедно со субвенционираниот кредит и корисниците се должни да гo вратат веднаш на Министерството за финансии преку деловната банка.

Со членот 2 став (7) се уредува дека во случај на предвремена доброволна отплата на субвенционираниот станбен кредит по истекот на десеттата година од отплатата на кредитот, средствата за надоместот на разликата на износот на намалената каматна стапка се неповратни.

Со членот 3 од Предлог законот за изменување на Законот за субвенционирање на станбен кредит, се уредува дека постапките започнати до денот на влегување во сила на овој закон ќе завршат согласно одредбите од законот по кој се започнати.
Со членот 4 се овластува Законодавно - правната комисија на Собранието на Република Македонија да утврди пречистен текст на Законот за субвенционирање на станбен кредит.

Согласно член 5, законот закон влегува во сила со денот на објавувањето во „Службен весник на Република Македонија“.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените одредби се меѓусебно поврзани. Како такви прават правна целина и се применливи.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените измени на Законот ќе се олеснат каматните услови за граѓаните на субвенционираните станбени кредити, со цел намалување на трошоците за кредитот кои ги плаќаат граѓаните како кредитокорисници на субвенциониран станбен кредит. Притоа, со предлогот е уредено дека деловните банки имаат право на надомест на разликата на износот на намалената каматна стапка за субвенционираниот станбен кредит.

Текст на Одредбите на Законот за субвенционирање на станбен кредит кои се изменуваат 

Член 9

(1) Кредитот што физичкото лице го зема од деловната банка за купување на стан или изградба/купување на куќа се субвенционира со средства од Буџетот на Република Македонија, на начин што од буџетот на Министерството за финансии се плаќа:

- половина од месечниот ануитет во првите пет години од неговата отплата за купување нов стан, односно 75% од месечниот ануитет во првите пет години од неговата отплата за изградба/купување на нова куќа или

- половина од учеството за станот кое не смее да надмине 25% од максималната субвенционирана вредност на станбениот кредит т.е. не повеќе од 6.250 евра во денарска противвредност, односно 75% од учеството за куќата кое не смее да надмине 25% од максималната субвенционирана вредност на станбениот кредит т.е. не повеќе од 9.375 евра во денарска противвредност.

(2) Каматната стапка на кредитот од ставот (1) алинеја 1 на овој член кај кој се субвенционира месечен ануитет, може да изнесува најмногу до 4,99% годишно во првите три години од отплатата на кредитот. 

(3) Каматната стапка на кредитот од ставот (1) алинеја 1 на овој член кај кој се субвенционира месечен ануитет, определена во ставот (2) на овој член по истекот на периодот од три години, во следните две години може да се зголеми најмногу за 10% од утврдениот износ во ставот (2) на овој член. 
 (4) Каматната стапка на кредитот од ставот (1) алинеја 2 на овој член кај кој се субвенционира учество во кредит, не може да е повисока од шестмесечен ЕУРИБОР + 4,5 процентни поени на годишно ниво, во текот на целото времетраење на отплата на кредитот.

(5) Висината на каматната стапка од ставовите (2), (3) и (4) на овој член се утврдува во договорот од членот 8 став (4) од овој закон.

(6) Средствата за субвенциониран кредит од ставот (1) алинеи 1 и 2 на овој член се неповратни во случај на редовна отплата на субвенционираниот кредит.

(7) Во случај на наплата на субвенционираниот кредит во постапка за присилна наплата, односно извршување, средствата за субвенциониран кредит од ставот (1) алинеи 1 и 2 на овој член, доспеваат за наплата заедно со субвенционираниот кредит и корисниците се должни да ги вратат веднаш на Министерството за финансии преку деловната банка.

(8) Во случај на предвремена доброволна отплата на субвенционираниот станбен кредит пред истекот на десеттата година од отплатата на кредитот, средствата за субвенциониран кредит од ставот (1) алинеи 1 и 2 на овој член достасуваат за наплата заедно со субвенционираниот станбен кредит и корисниците се должни да го вратат веднаш на Министерството за финансии преку деловната банка.
(9) По исклучок од ставот (6) на овој член, во случај на предвремена доброволна отплата на субвенционираниот станбен кредит по истекот на десеттата година од отплатата на кредитот, средствата за субвенциониран кредит од ставот (1) алинеи 1 и 2 на овој член се неповратни, односно корисниците не ги враќаат на Министерството за финансии преку деловната банка.

